
Efni: Ósk um viðræður

Verkalýðsfélag Akraness óskar eftir viðræðum við bæjaryfirvöld vegna fyrirhugaðra breytinga á vinnufyrirkomulagi þeirra starfsmanna Akraneskaupstaðar sem tilheyra Verkalýðsfélagi Akraness.

Undirritaður hefur kynnt sér fyrirhugaðar breytingar hjá starfsmönnum íþróttamannvirkja og er það mat mitt að sú mikla breyting á vinnufyrirkomulagi mun leiða af sér umtalsverða kjaraskerðingu fyrir þá aðila sem um ræðir, en lækkunin getur numið allt frá rúmum 10% upp í tæp 15%.

Við þessa breytingu myndu einstaklingar lækka í launum frá kr. 360.000 upp í tæpar 800.000 kr. á ársgrundvelli. Það er mat mitt að það gangi alls ekki upp að breyta vinnufyrirkomulagi sem verður þess valdandi að starfsmenn lækki í launum frá rúmum 30.000 kr. upp í rúmar 60.000 kr. á mánuði. Í sumum tilfellum erum við jafnvel að tala um einstaklinga sem ná ekki heildarlaunum upp á 300.000 kr. á mánuði.
Verkalýðsfélag Akraness hefur fullan skilning á því að bæjaryfirvöld þurfi að leita leiða til sparnaðar á útgjöldum bæjarins vegna þess skelfingarástands sem nú ríkir í íslensku efnahagslífi, en slíkar sparnaðarleiðir þurfa að byggjast á sanngirni og að þeim tekjulægstu verði hlíft eins og kostur er.

Verkalýðsfélag Akraness vill fá upplýsingar um það hvaða breytingum aðrir starfsmenn Akraneskaupstaðar taka á sínum launakjörum, t.d. forstöðumenn, starfsmenn í stjórnunarstöðum, kennarar og æðstu stjórnendur bæjarins. Því það gengur ekki upp að þeir hópar sem eru hvað tekjulægstir hjá Akraneskaupstað verði fyrir jafn mikilli skerðingu og raun ber vitni. Er ég hér að tala um starfsmenn íþróttamannvirkja og skólaliða sérstaklega. Það er grundvallaratriði að víðtæk sátt náist á meðal starfsmanna Akraneskaupstaðar um þær sparnaðarleiðir sem fyrirhugaðar eru.
Það hefur verið vilji stjórnvalda og sveitarstjórnarmanna að slá skjaldborg um þá tekjulægstu og á þeirri forsendu óskar Verkalýðsfélag Akraness eftir því skipaður verði vinnuhópur með þeim stéttarfélögum sem eiga aðild að kjarasamningum við Akraneskaupstað auk trúnaðarmanna, þar sem farið yrði yfir þessi mál og reynt að finna leið sem flestir geti verið ásáttir með.

